
Shri Narasimhastutihprahlada 2

શ્રીનરસિંહસ્તુતિઃપ્રહ્લાદ   ૨

(પ્રહ્લાદકૃતા )
નમસ્તે પુણ્ડરીકાક્ષ નમસ્તે પુરુષોત્તમ ।
નમસ્તે સર્વકાલાત્મન્ નમસ્તે તિગ્મચક્રિણે॥ ૧॥
બ્રહ્મત્વે સૃજતે વિશ્વં સ્થિતૌ પાલયતે પુનઃ ।
રુદ્રરૂપાય કલ્પાન્તે નમસ્તુભ્યં ત્રિમૂર્તયે॥ ૨॥
દેવા યક્ષાસુરાઃ સિદ્ધા નાગા ગન્ધર્વકિન્નરાઃ ।
પિશાચા રાક્ષસાશ્ચૈવ મનુષ્યાઃ પશવસ્તથા॥ ૩॥
પક્ષિણઃ સ્થાવરાશ્ચૈવ પિપીલિકસરીસૃપાઃ ।
ભૂરાપોઽગ્નિર્નભો વાયુઃ શબ્દઃ સ્પર્શસ્તથા રસઃ॥ ૪॥
રૂપં ગન્ધો મનો બુદ્ધિરાત્મા કાલસ્તથા ગુણાઃ ।
એતેષાં પરમાર્થશ્ચ સર્વમેતત્ત્વમચ્યુત॥ ૫॥
વિદ્યાવિદ્યે ભવાન્સત્યં અસત્યં ત્વં વિષામૃતે ।
પ્રવૃત્તં ચ નિવૃત્તં ચ કર્મ વેદોદિતં ભવાન્॥ ૬॥
સમસ્તકર્મભોક્તા ચ કર્મોપકરણાનિ ચ ।
ત્વમેવ વિષ્ણો સર્વાણિ સર્વકર્મફલં ચ યત્॥ ૭॥
મય્યન્યત્ર તથાઽન્યેષુ ભૂતેષુ ભુવનેષુ ચ ।
તવૈવ વ્યાપ્તિરૈશ્વર્યગુણસંસૂચિકી પ્રભો॥ ૮॥
ત્વાં યોગિનશ્ચિન્તયન્તિ ત્વાં યજન્તિ ચ યાજકાઃ ।
હવ્યકવ્યભુગેકસ્ત્વં પિતૃદેવસ્વરૂપધૃક્ ॥ ૯॥
રૂપં મહત્તે સ્થિતમત્ર વિશ્વં તતશ્ચ સૂક્ષ્મં જગદેતદીશ ।
રૂપાણિ સર્વાણિ ચ ભૂતભેદાસ્તેષ્વન્તરાત્માખ્યમતીવ સૂક્ષ્મમ્॥ ૧૦॥
તસ્માચ્ચ સૂક્ષ્માદિવિશેષણાનામગોચરે યત્પરમાત્મરૂપમ્ ।

કિમપ્યચિન્ત્યં તવ રૂપમસ્તિ તસ્મૈ નમસ્તે પુરુષોત્તમાય॥ ૧૧॥
સર્વભૂતેષુ સર્વાત્મન્ યા શક્તિરપરા તવ ।
ગુણાશ્રયા નમસ્તસ્યૈ શાશ્વતાયૈ સુરેશ્વર॥ ૧૨॥
યાઽસ્તીશાગોચરા વાચાં મનસાં ચાવિશેષણા ।
જ્ઞાનિજ્ઞાનપરિચ્છેદ્યા તાં વન્દે સ્વેશ્વરીં  પરામ્॥ ૧૩॥
ઓં નમો વાસુદેવાય તસ્મૈ ભગવતે સદા ।
વ્યતિરિક્તં ન યસ્યાસ્તિ વ્યતિરિક્તોઽખિલસ્ય યઃ॥ ૧૪॥
નમસ્તસ્મૈ નમસ્તસ્મૈ નમસ્તસ્મૈ મહાત્મને ।
નામ રૂપં ન યસ્યૈકો યોઽસ્તિત્વેનોપલભ્યતે॥ ૧૫॥
યસ્યાવતારરૂપાણિ સમર્ચન્તિ દિવૌકસઃ ।
અપશ્યન્તઃ પરં રૂપં નમસ્તસ્મૈ મહાત્મને॥ ૧૬॥
યોઽન્તસ્તિષ્ઠન્નશેષસ્ય પશ્યતીશઃ શુભાશુભમ્ ।
તં સર્વસાક્ષિણં વિશ્વં નમસ્યે પરમેશ્વરમ્॥ ૧૭॥
નમોઽસ્તુ વિષ્ણવે તસ્મૈ યસ્યાભિન્નમિદં જગત્ ।
ધ્યેયઃ સ જગતામાદ્યઃ સ પ્રસીદતુ મેઽવ્યયઃ॥ ૧૮॥
યત્રોતમેતત્પ્રોતં ચ વિશ્વમક્ષરમવ્યયમ્ ।
આધારભૂતઃ સર્વસ્ય સ પ્રસીદતુ મે હરિઃ॥ ૧૯॥
ઓં નમો વિષ્ણવે તસ્મૈ નમસ્તસ્મૈ પુનઃ પુનઃ ।
યત્ર સર્વં યતઃ સર્વં યઃ સર્વં સર્વસંશ્રયઃ॥ ૨૦॥
શ્રીભગવાનુવાચ -

સર્વગત્વાદનન્તસ્ય સ એવાહમવસ્થિતઃ ।
મત્તઃ સર્વમહં સર્વં મયિ સર્વં સનાતને॥ ૨૧॥
અહમેવાક્ષયો નિત્યઃ પરમાત્માઽઽત્મસંશ્રયઃ ।
બ્રહ્મસંજ્ઞોઽહમેવાગ્રે તથાઽન્તે ચ પરઃ પુમાન્॥ ૨૨॥
પ્રહ્લાદ ઉવાચ -

દેવ પ્રપન્નાર્તિહર   પ્રસાદં કુરુ કેશવ ।
અવલોકનદાનેન ભૂયો માં પાવયાચ્યુત॥ ૨૩॥
નાથ યોનિસહસ્રેષુ યેષુ યેષુ વ્રજામ્યહમ્ ।

તેષુ તેષ્વચ્યુતા ભક્તિરચ્યુતાસ્તુ સદા ત્વયિ॥ ૨૪॥
યા પ્રીતિરવિવેકાનાં વિષયેષ્વનપાયિની ।
ત્વામનુસ્મરતઃ સા મે હૃદયાન્માઽપસર્પતુ॥ ૨૫॥
નમસ્તે પુણ્ડરીકાક્ષ નમસ્તે પુરુષોત્તમ ।
નમસ્તે સર્વલોકાત્મન્ નમસ્તે તિગ્મચક્રિણે॥ ૨૬॥
નમો બ્રહ્મણ્યદેવાય ગોબ્રાહ્મણહિતાય ચ ।
જગદ્ધિતાય કૃષ્ણાય ગોવિન્દાય નમો નમઃ॥ ૨૭॥
ઇતિ પ્રહ્લાદકૃતા ૨ શ્રીનરસિંહસ્તુતિઃ   સમાપ્તા ।

